
um framkvæmdaáætlun um vegagerð.

Flm.: Sigurður Bjarnason, Magnús Jónsson, Kjartan J. Jóhannsson.

Alþingi ályktar að skora á ríkisstjórnina að láta gera í samráði við vegamála-
stjóra samræmda framkvæmdaáætlun um vegagerð til þess að koma þeim lands-
hlutum og héruðum sem fyrst í akvegasamband, sem enn þá eru ýmist veglaus eða
án sambands við meginakvegakerfi landsins.

Greinargerð.

Enda þótt stórfelldar framfarir hafi orðið hér á landi í vegagerð á síðstu ára-
tugum og akfærir vegir séu nú um það bil 10 þús. km. að lengd, eru þó einstök byggð-
arlög enn þá ýmist veglaus eða án sambands við akvegakerfi landsins. Er hér helzt
um að ræða þá landshluta, sem afskekktástir eru eða erfiðleikum bundið að leggja
vegi til þeirra vegna torfærna af náttúrunnar hendi.

Með aukinni tækni og margvíslegum nýjum vélum og tækjum hefur þó vega-
gerð um háfjölI, sæbrattar hlíðar, hamra og skriður orðið miklum mun auðveldari
en áður. Má nú segja, að hægt sé að leggja vegi um hvers konar landslag á íslandi,
ef fé og tæki eru fyrir hendi.

Alþingi veitir nú árlega fé til um það bil 230 þjóðvega. Eru þeir að sjálfsögðu
í öllum sýslum og landshlutum. Er erfitt að komast hjá þessari miklu dreifingu
vegafjárins. enda þótt mörg rök megi færa fyrir því, að skynsamlegt væri að ein-
beita kröftunum meira að einstökum vegaframkvæmdum en gert er.

Hjá því verður þó alls ekki komizt að leggja á næstu árum aukna áherzlu á að
ljúka lagningu þeirra vega, sem skapa munu vegasamband við þau héruð og byggð-
arlög, sem nú eru veglaus og akvegasambandslaus. Sem betur fer eru þau byggðar-
lög ekki ýkjamörg og því hægra um vik að beina nægilegu fjármagni og tækjum að
lagningu vega til þeirra og um þau.

Í þingsályktunartillögu þessari er lagt til, að ríkisstjórnin láti í samráði við vega-
mála stjóra gera samræmda framkvæmdaáætlun um vegagerð í þessum landshlutum
og héruðum með það takmark fyrir augum að skapa þeim fullnægjandi samgöngur
á skömmum tíma. Er hér um hið mesta nauðsynjamál að ræða. - Samgöngurnar
eru undirstaða framleiðslu og félagslífs. Þjóðin getur ekki látið örfá héruð gjalda
þess um áratugi, að þau eru landfræðilega afskekkt og einangruð. Í mörgum þeirra
er haldið uppi blómlegu og þróttmiklu framleiðslustarfi til sjávar og sveita. Frá
hagsmunasjónarmiði þjóðfélagsheildarinnar væri hið mesta tjón að því, ef fólkið
þar gæfist upp fyrir samgönguerfiðleikunum og hyrfi frá störfum við landbúnað eða
sjósókn. En því miður hefur sú saga gerzt allt of víða í þessu strjálbýla landi. Þess
vegna er nú svo komið, að þjóðin verður að greiða þúsundum útlendinga laun í
erlendum gjaldeyri fyrir vinnu við Íslenzka framleiðslu.

Það er von flutningsmanna þessarar tillögu, að hún geti orðið grundvöllur að
skjótum og skynsamlegum aðgerðum í því vandamáli, sem henni er ætlað að leysa.
Samræmd framkvæmdaáætlun um lagningu vega um þau héruð, sem enn þá eru
veglaus eða akvegasambandslaus, er aðkallandi nauðsynjamál, sem hrinda verður í
framkvæmd nú þegar.


